
IZASKUN MOIUA - EMAKUNDEKO ZUZENDARI NAGUSIA 

«Genero berdintasunik eza da munduaren arazorik sakonena» 

Emakundeko zuzendari berriak nabarmendu du EAEko Berdintasunerako Legea osorik garatzea izango dela bere helburu nagusia, eta erabakietan parte hartzeko aukera emango diela emakumeen elkarteei. 

LUIS KARLOS GARCIA - GASTEIZ Emakundek Gasteizen duen egoitza ederreko hirugarren solairuko bulego handian hartu gaitu Izaskun Moiuak, kargua hartu eta hilabetera. Erakundeko zuzendaritzara heldu da, Txaro Arteagak postuan 16 urte eman ondoren. 

90eko hamarkadan Txaro Arteagak dimisioa eman zuen, Eusko Jaurlaritza ez zelako arduratzen berdintasunaren arazoaz. Asko aldatu al da Administrazioaren jokabidea ordutik? Bai, gizarteak aldarazi duen neurrian. Gero eta sentsibilizazio handiagoa dago, gero eta presio handiagoa ere bai, eta, azkenean, administrazioak aurrera egin behar izan du. Baina, era berean, administrazioak batzuetan ausart jokatzen du gizartea bera aurrerago eramanez. Gauzak aldatu egin dira, onerako. Baina, batzuetan, kontrolatu ezin diren aldagaiak daude, Juan Jose Ibarretxe EAEko lehendakariaren apustu pertsonal eta politikoa, esaterako. Ondorioz, administrazioko gainerako kideek ere garrantzia eman behar izan diote gaiari. 

Gizartea aurrerakoia al da? Gizarteak gehiago aurrera egitea nahiko nuke. Berdintasunaren alde lanean ari garenok nahiko genuke gizarteak partaidetza handiagoa izatea, gizarteak esku hartuz gero gehiago eska dakiokeelako Gobernuari. Halere, bistan da lortua dela berdintasunaren auzia agenda politikoetan izatea. 

Aurrera egiten ari da esparru askotan, baina gauza ikaragarriak ere entzuten dira. Baionako alkate Jean Grenetek esandakoak, kasu. Adierazpen horien bidez, iseka egin die Baionako jaietan genero indarkeriagatik izandako biktimei, emakumeei eta gizarteari berari, oro har. Alkateak barkamena eskatu beharko luke, adierazitakoak gaizki interpretatu badira. Eta neskei erasotzea benetan justifikatzen ari bada, orduan oso larria da; gizartean dagoen matxismoaren isla zuzena da. Gizartean matxismoa izatea larria bada, askoz gogorragoa da agintari bat matxista izatea. 

Agian, triunfalismoa egiten da. Berdintasunaren mezua azalean dago, baina ez apur bat sakontzen hasita. Munduan dagoen arazorik sakonena generoen arteko berdintasun falta da, bi sexuen arteko ezberdintasun gogor hori badagoelako erlijio, herri eta kultura guztietan. Gizateriak bere historia osoan izandako arazorik larriena da. Emakumeok hainbat eta hainbat urtez auzi sakon hori azalean ukitu baino ez dugu egin. Hortaz, auziaren ate bat zabaltzen den neurrian, beste ate txiki batzuk irekitzen dira, eta arazoak identifikatuz zoaz aferan sartu ahala. Arazoa baita maiz auziak ez daudela identifikatuta: esparru pribatuko tratu txarrak, adibidez, ez dira identifikatu oraintsu arte. Eta gero, identifikatu ondoren, kostata lortzen da beharrezko neurriak taxutzea. 

Zer helburu nagusi duzu Emakunden? Berdintasunerako Legea osorik garatzea. Konpromiso hori ez da soilik Emakunderena, Eusko Jaurlaritza osoarena baizik. 

Zein da garapen horren ardatza? Ardatz bat administrazioari dagokio, baina horixe ulertu da gutxien. Legeak administrazioa behartu du berdintasunari buruzko azterketak egitera bere ekinbide guztietan. Administrazioak genero ikuspegia derrigorrez sartu behar du. Horrek bide ematen digu emakumeen beharrak aintzat har daitezen politikak egiterakoan, hots, egitasmo, arau, lehentasun edo diru laguntzak indarrean ezartzerakoan. Neurri zuzentzaileak aplikatu beharko dira desorekak badaude. Halaber, administrazioak berdintasunaren aldeko unitateak abian jarri behar ditu, genero politikak sustatzeko egiturak, alegia. Administrazioa prest dago berdintasunaren alde lan egiteko? Jendeak gaizki lan egiten du sarritan ezjakintasunagatik, eta gure erronka da tresnak ematea erakundeei genero ikuspegiarekin aritzeko. 

Nola jokatuko duzu emakumeen elkarteen mugimenduarekin? Legeak zirriborratu du soilik, baina emakumeen botere hartze politiko, sozial eta pertsonala bultzatuko da. Organo bat eratuko da emakumeen mugimenduak berak proposatuko du nola egin, eta solaskidea izango da berdintasunaren aldeko lanean, baita erabakiak hartzean ere. Buru-belarri ariko naiz organo horrek ahots propioa eta autonomia izan dezan administrazioekiko solaskidetzan, erabakiak hartu behar direnean. Nik sumatu dut plangintza mahaietan ez dela emakumeen mugimenduen ahotsik. Ez da bidezkoa, 350 elkartetik gora lanean ari izanik. 

Autonomiarekin, diozu. Emakunderen sorreran halako zerbait egin zen. Elkarteak bildu eta Aholku Batzordea eratu zen, Emakunderen menpe. Hori horrela egin da, baina gaur egun beste solaskidetza mota bat behar da, beste independentzia edo autonomia maila batekin. Emakundek eta elkarteek batera lan egin behar dute, baina bakoitzak bere tokian. Elkarteen tokia kalea da, baina ahots propioa izan behar dute aadministrazioak eskaintzen dien lekuan. 

Erabakitzeko ahalmenarekin? Erabakitzeko ahalmenarekin, planak egin behar dituena administrazioa den neurrian. Bilatu behar da gizarte zibilarekin aberasteko modua. Laguntza gehiago behar dugu. Udazkenean ekingo zaio horri guztiari. Emakundek egingo du proposamena, eta aurrera egingo dugu, lege baten bidez edo dekretuen bidez. Mugimendu sendoa lortu nahi da, gurekin batera indarra egiteko emakumeen interesen alde. 

Zertan da Berdintasunaren Babeslea? Hori bizkor joango da, urtebete dugulako egiteko. Emakundeko Zuzendaritza Batzordeak proposatuko dio hautagaia Juan Jose Ibarretxe EAEko lehendakariari. Badakit ika-mika izan dela, baina legeak berme guztiak ematen ditu babesleak independentzia osoa izan dezan. Emakunderen menpe egongo da, baina ez du Jaurlaritzaren kontrolik izango. Autonomiaz jokatuko du. 

Emakumeen aurkako indarkeriari buruzko datuek diote erasotzaile asko gazte samarrak direla. Salaketa gehienak 30-50 urte arteko gizonen aurka aurkezten dira, baina iaz gora egin zuen gazteen kontrako salaketen tasak. Horrek erakusten digu beharbada jende gaztea berdintasunaren liluran bizi dela. Baina indarkeriak adin tarte guztiei eragiten die, eta, beraz, gazteek asko hausnartu behar dute jokaerei edo harremanei buruz. Gazteak gizartean irauten duten rol androzentrikoetan sartzen ari baitira, ia gogoetarik gabe. Gure ikerketa batean ikusi genuen neska gazteek men egin ohi dutela beren bizimoduan, mutilen borondateen esanetara daudela. 

Zer neurri sustatu behar du Lakuak? Emakunderen ekimenez egin dira Ekintza Positiborako Planak, biktimekin egon behar duten pertsonak trebatzeko lanak, ekimenak ikerketan edo prebentzioan irakaskuntzan... Dauden baliabideak hobetu daitezke, baina biktimei laguntzeko sarea aitzindaria dugu. Emakundek erakundeen ekimenak koordinatu behar ditu. 

Eskumuturreko alarmak jartzearen aldekoa al zara? Dauden aukerak aztertu dira, baina arazo teknikoak daude eskumuturrekoekin. Aparatuok baliagarriak izan daitezke, baina ni biktimekin bat nator: Polizia da segurtasunik onena ematen duena. Ertzaintzak eman dizkie telefonoak biktima batzuei. Aurrera egiten ari gara, ez diogu ezeri uko egingo eta neurri guztiak aztertuko ditugu, baina segurtasun sistemak aukeran jarrita, biktima bakoitzaren beharren arabera erabaki behar dira. 

Kasu bakoitza ezberdina dela esan nahi duzu? Bai. Begira: emakume batzuek atera irekitzen diote erasotzaileari, Poliziaren telefonoa eskuetan dutela eta baita gizonak urruntzeko agindua badu ere. Kasuistika zabala da oso. 

Nola hartu duzu indarkeriaren aurkako epaitegien eraketa? Epaitegiok gainezka egin dezakete, jende edo baliabide nahikorik ez badute. Antza, batzuetan hori gertatzen da. Baina epaitegiok laguntzen ari dira emakumeek babes handiagoa izan dezaten; beraz, aztertu behar da zertan huts egiten ari den arazoa konpontzeko. Baina garrantzitsua da epaitzea nola egiten ari den, ez baitu balio esateak epaitegia badugula, gero ez badabil. 
 

Etxekoa 

Etxea zer den ondo jakinda heldu da Emakundeko zuzendaritzara Izaskun Moiua Pinillos (Oñati, Gipuzkoa, 1958), idazkari nagusia izan baita 1999tik. «Sukalde lana» egin behar izan du sei urteotan programak bete ahal izateko. Beste abantaila bat du Moiuak, gainera, erakundeen funtzionamenduaz jantzia delako EAEko Berdintasunerako Legearen aplikazio nabarmenetako bat Administrazioari dagokio. Izan ere, Arabako Diputazioan aritu zen 1989tik 1991ra, eta Herri Arduralaritzaren Euskal Erakundera igaro zen gero 1995. urtera arte, Arabako Aldundira itzuli zenean; Emakunden sartu zen ondoren. Moiuak Psikologia eta Informazio Zientziak ikasi ditu, Psikologia Madrilgo Unibertsitate Autonomoan, eta Informazio Zientziak EHUn. 

«Irungo alkatea legez kanpo gelditu da aurtengo alardearen eraginez»@:Izaskun Moiua hitzak mozorrotu gabe mintzatu da Irunen (Gipuzkoa) aurten eginiko alardeaz. «Legea ez zen bete», aitortu du. Herriko alkatea «legez kanpo» gelditu dela erantsi du. 


EAEko Arartekoak zioen Irungo Alardea EAEko Berdintasunerako Legearen probaleku izango zela. Hala bazen, ez zen ondo geratu... 

Probaleku izan ziren Legebiltzarrerako hauteskundeetako zerrendak, eta ondorioa da gaur egun Eusko Legebiltzarrean 40 emakume eta 30 gizon daudela eta Legebiltzarreko lehendakaria emakumea dela. 

Legearen ondorio praktikoa al da? Bai. Alderdi politikoek normaltasun osoz osatu zituzten zerrendak. Odolik izan bazen, ez da ezertxo ere ikusi. 

Horrek esan nahi du prestakuntza handiko emakume ugari berdintasunik ezak trabatuta daudela? Jakina. Makurra da pentsatzea ondo prestatutako emakumerik ez dela. Botere guneetan ez badaude, zerbaitek du errua. Neurriokin presentzia bermatzen da esparru politikoan. Baina ez gara hortxe geratuko, ez baitugu nahi soilik egotea, politika beste era batera egitea baizik, genero ikuspegia presentzia huts batetik haratago doalako. Kontua da nola egingo den politika gizonez gain emakume gehiago egonda. 

Alardera itzul gaitezen. Legea ez baita legea bete. Ez, ez da bete. 

Argi eta garbi. Argi eta garbi: Irunen ez zen bete legea. 

Beraz, legearen arabera, ezin izango zaio eman diru laguntzarik. Legeak dioenari jarraiki, ez. Alardea emakumeak parte hartzeko zuen eskubidearen aurkako erasoa izan da, eta, legea onartu ondoren, Irunen gertatu dena da alkatea legez kanpo gelditu dela aurtengo alardearen eraginez. Lehen, emakumeen eskubidearen aurka zegoen; orain, legez kanpo dago. 

Hondarribiko alkate Borja Jauregi ere legez kanpo geldituko dela uste duzu? Ezetz espero dut. 

Harekin hitz egin al duzu? Ez. Emakunde emakumeen eskubideen alde izan da beti, eta berdin egingo du aurrerantzean ere, emakumeak egon nahi duen toki orotan izan dadin. Emakundek, Legebiltzarrak eta Arartekoak berdin egin dute; eta Eusko Legebiltzarrean ordezkatuta daude Bidasoako bi alkateen alderdiak, eta emakumeen alde agertu dira. 

Baina aferak lehengoan jarraitzen du. Badirudi sistema diseinatuta dagoela zuk kritika zorrotzak botatzeko baina ezer aldatu ez dadin. Bai... Dena den, oso auzi ona izan da bakoitza zertan den islatzeko. Badakigu arazoak alderdi politiko guztiei eragiten diela, denei. Nire ustez, zerikusia dauka arazoen identifikazioarekin. Zenbaitek identifikatu dute Bidasoan arazo bat dagoela, eta batzuek, berriz, ez. Administraziook argitasunez agertu gara emakumeen eskubideen alde, eta agerpen sozial gehiago egitea nahiko nuke. 

Ertzaintzak pasibotasunez jokatu al zuen Irunen? Eusko Jaurlaritzako Herrizaingo Sailak aurrerapauso sendoa eman zuen alarde mistoari ordutegia aukeratzea ahalbidetu zionean, alarde ofizialaren zilegitasuna emanez. Gero, segurtasunari buruzko kontuak direla eta, Herrizaingo Sailak baditu bere jokatzeko moduak. Ez dut horrelako arazoen berririk izan. Bai egiaztatu ditut herriko jendearen erreakzioak: irainak, erasoak eta abar. 

Prostituzioa arautu egin behar al da? Etxebizitza eta Gizarte Gaietarako Sailak plan bat du, baina zuhur jokatu behar dela uste dugu Emakunden. Lehenengo eta behin, gizartean ez dago eztabaida nahikorik gaiari buruz. Horrez gain, feminismoak gaia aztertzen jarraitu beharko du, bi jarrera daudelako. Topaguneak lortu behar dira bi ikuspuntuen artean, aurrera egiteko era bakarra delako. 

Nolanahi ere, Emakunden uste dugu prostituten bizimodua hobe dezakeen guztia ondo dagoela; baina, era berean, prostituzioa da emakumeen aurkako biolentziaren mailarik gorenetako bat. Emakundek gaur egun ez du iritzi finkorik: ez dago arautzearen alde, ezta abolizioaren alde ere. Eztabaida gehiago behar dugu. Gainera, ez dugu eskumenik lanaren gainean. Beraz, nahita ere, ezin izango genuke arautu prostituzioa enplegu gisa. 

Burujabetza politikorik ezak asko trabatzen al du berdintasunaren aldeko borroka? Bai, kontu batzuk ezin direlako ukitu, eta berebiziko garrantzia dute emakumeentzat. Dena den, prestatuz joan beharko dugu burujabetza handiagoko egoera batean aritzeko, emakumeen bizimodua hobetzeko legeak egiteko aukera dugunerako.
